
KŌWAE AKO 1
NGĀ PAINGA O TE URUTAU
Hei rangatira pukumahi o tētahi hinonga āhua paku (SME), ākuanei pea koe e pātai 
ana ki a koe anō, “he aha te painga mōku ake?” Ehara i te mea ko te whakamauru 
tūraru anake te painga o te urutau ki te āhuarangi hurihuri - ka pai anō hoki te pānga 
atu ki tō huamoni whakamutunga, tō whāomo ā-whakahaere, me tō ingoa pai. 
Kia hōpara tāua i te āhua o te āwhina a te urutaunga ki te āhuarangi hurihuri ki te 
tautoko i tō pakihi mā ngā huarahi huhua.

1. Te penapena pūtea me te whakataetae pakari ake
Mā te urutau ki te āhuarangi hurihuri ka puta pea he penapena pūtea nui mā roto i te whakaheke i ngā utu 
ā-whakahaere me te whakaheke hoki i ngā utuhoko inihua. Mā te whakahaere tōmua i ngā tūraru whai hāngai ki 
te āhuarangi, ka taea e koe te karo ngā ohorere utu nui pēnei i ngā rawa i kino i te wai, i te whai rānei i te tukanga 
tino roa ki te tuku kokoraho inihua. He maha nga whare pūtea e tuku whakahekenga utu ana ki ngā umanga e 
whakahaere tōtika ana i ō rātou tūraru whai hāngai ki te āhuarangi. Ka riro hoki ēnei hei poapoa anō ki te urutau.

2 Auroatanga pakihi i whakareia
Mā te whakahaere i tō whakaraerae ki ngā tūraru whai hāngai ki te āhuarangi, me te whakatakoto i ngā mahere 
urutaunga pakari, ka taea e koe te whakapakari ake i te auroatanga me te manawaroa o tō pakihi. Nā reira, ka 
whai āheinga koe ki te whakahaere tonu, ki te whakarata tonu i ngā popono o ngā kiritaki ahakoa te pānga mai o 
ngā tūāhuatanga huarere taikaha me ētahi atu omo tauwhatinga whai hāngai ki te āhuarangi, me te wawao tonu 
i ō rere moniwhiwhi me te tiaki i te māha o ngā kiritaki.

3 Huanga pakihi
Ka taea e te urutaunga te whakawhiwhi i tētahi huanga pakihi mā te whakamanawaroa ake, me te whakakōkīkī 
ake hoki i tō pakihi. Mā te pēnei e tauwehea ai tō pakihi i ngā pakihi o ō hoa whakataetae kāore e mārama, e 
whakatika rānei i ō rātou tūraru whai hāngai ki te āhuarangi. Mā te tautohu i ngā arawātea mō te auaha me te 
wehewehe i te mākete, pēnei i te waihanga i ngā hautaonga hōu,ngā ratonga rānei hei whakarei ake i te whāomo 
ā-wai i ngā tauraki, ka taea e koe te whiwhi i te ‘huanga neke tuatahi’ ki te hao i ngā tiringa mākete hōu.

4 Ngā painga mō te ingoa pai
Ka whakaatu te whakahaere tōmua i ngā tūraru whai hāngai ki te āhuarangi ki te hunga whaipānga (tae atu ki 
ngā kaipupuri pānga, me ngā kiritaki, me ngā kaimahi ā-mua me ngā kaihaumi) kua whai whakaaro tō pakihi 
ki anamata, waihoki, he haepapa hoki tō pakihi. Mā te whai wāhi ki ngā kōrerorero āhuarangi me ngā koringa 
āhuarangi i tō hapori ā-rohe ka taea te ingoa pai o tō pakihi kia whakareia ake hei hinonga tūoho ā-taiao, 
takopori anō hoki. Mā konei e whakapakaritia ake ai te whakapono me te piripono o te hunga whaipānga ki tō 
pakihi.

5 Ka pakari ake te whakahaere i te kapewhiti
Ka taea ngā utu urutaunga āhuarangi te whakamahere i roto i te wā. I te nuinga o te wā ka āhei koe ki te āta 
whakapakari ake i te manawaroa o tō pakihi. Engaringari, ka nui, ka pā wawe tonu ngā utu e hono ana ki te 
pakaru waipuke, ki tētahi taiopenga i whakakorea rānei. Ka hua ake ngā raru kapewhiti me te aha ka uaua ki te 
whakatutuki i ngā kurutete mātuatua pēnei i te utu i ngā kaimahi, i te hoko rānei i ngā rawa hōu.

6 Te ao Māori me te manawaroa pāpori
Mō ngā pakihi e puritia ana e ngāi Māori, ko te urutaunga e hāngai ana ki te tiakitanga ā-taiao whaihua ka tairite 
ki ngā uara o te ao Māori. Ka whaihua tō pakihi me tō hapori, taiao hoki i te whakamōrunga ake i ngā uara ahurea 
e takea ana i te kōwhiri ā-tupuna me te tiaki i ngā painga mō ngā whakatupuranga ā muri ake. 

7 Te urutaunga me te whakamaurutanga
Mā te urutau ki te āhuarangi hurihuri ka puta ake he arawātea ki te whakamauru i ngā pānga o tō pakihi ki te 
taiao (hei tauira, ko te whakaheke i te tukunga waro) Hei tauira, mā te whakatū i ngā papa hiko kōmaru e taea ai 
e tō pakihi te haere tonu ina tauwhatia ngā rawa pūngao, ka whakaiti hoki i te tapuwae waro whānui o tō pakihi 
me te whakaheke i ngā utu.

